
АКЦЕНТИ ОД ИЗВЕШТАЈОТ ЗА РАБОТАТА НА СЗПМ ВО 2017                                  
Сојузот на здруженијата на пензионерите на Македонија програмските цели и задачи поставени во 2017 година во целост ги реализира.  Со постигнатите резултати во сите области од работата и дејствувањето даде значителен придонес во унапредувањето и развојот на организираниот живот на пензионерите. Активноста на пензионерите на полето на културните и спортските дејности, на средбите и дружењата по разни поводи, екскурзиите, и друго, беа главната содржина на пензионерското живеење, кои значително се проширија и добија поквалитетна димензија.

Oстварување на програмските цели и задачи 
1. Социјалната положба на корисниците на пензија се одржува и подобрува преку заштита на стекнатите материјални права со прописите и преку унапредување и проширување на тие права на постојните и идните пензионери. Ова прашање и во 2017 година остана главна преокупација на раководството на Сојузот и на здруженијата во односите со претставниците на државните органи и институции поврзани со пензионерската проблематика. Во текот на 2017 година, раководството  ги продолжи контактите со МТСП и ФПИОМ за остварување на политиката утврдена со програмите и договорените проекти. Се испочитува пропишаното законско усогласување на пензиите со порастот на трошоците на живот и порастот на цените на мало. Сојузот укажуваше на потребата за усогласување и зголемување на пензиите во 2017 година да се врши согласно со постојниот закон, како и за потребата од вонредно и понагласено зголемување заради одржување на реалната вредност на пензиите наспроти порастот на трошоците на живот и порастот на платите.  
2. СЗПМ во соработка со МТСП, врз основа на иницијативата за донесување Закон за пензионерско организирaњe, во 2012 година изработи нацрт-работна верзија за истиот која службено беше доставена до надлежниот орган, но поради некои причини Законот не влезе во процедура  пред Законодавниот дом. 

3. Практиката за остварување редовни непосредни контакти со здруженијата, за помагање во организациониот живот на членството на здруженијата, како и унапредување на работата на евиденцијата, работата на одборите во ограноците, пензионерските клубови, организираните манифестации и други активности во 2017 година, се покажа како корисна. Заедничката работа на СЗПМ и здруженијата  стана потранспарентна за поширокото членство. Останува и натаму да се унапредува непосредната интерактивност меѓу Сојузот и здруженијата, да се интензивираат непосредни информирања со редовна достава на комплетните годишни извештаи од здруженијата, записници, програми за работа, информации по разни прашања и други материјали. 

4. Одборот на Регистрираната организација работеше на регулирање на висината на членарината (одредување на висината на посмртната  помош и структурата на членарината, следење на реализацијата на овие права и обврски, како и навремено носење на потребните акти со кои се уредуваат односите за  извршување на овие овластувања и функции на Одборот). 

Работата на одборот во 2017 година исфрли на површина многу неразрешени прашања кои без потреба стануваат предмет на расправа на Одборот затоа што раководствата на другите сојузи со нивната инертност не ги решаваат самостојно своите исклучителни прашања, туку ги префрлаат одговорностите на Одборот. Евиденцијата на членството во тие сојузи не е ажурирана, односите меѓу нивните членки ни оддалеку не се расчистени и проблемите што се однесуваат на распоредот на членарината која по спогодбата ја врши службата на СЗПМ се префрлаат на Одборот и создаваат тензии меѓу членовите на Одборот. 

5. Раководството на СЗПМ, Комисијата за здравство и социјална политика и претставникот на пензионерите во Управниот одбор на Фондот за здравство, придонесоа со својата активност да се донесат повеќе законски и нормативни акти кои се однесуваат на проширувањето на листите на лекови за кои не се плаќа партиципација, или истата се намалува, за третманот на болничкото лекување на пензионерите со ниски пензии и сл. Организацијата на руралната здравствена заштита на старите лица, и воопшто на населението, постојано се унапредувашe. Тоа придонесе за подобрување на здравствениот стандард особено кога станува збор за организирање на домашни здравствени услуги и нега.

6. Размената на податоци сврзани со прашањата на пензионерите, правото на пензија, правото на посмртна помош, задршка и уплата на членарината од пензиските примања, ажурирање на многубројноста на пензионерите и други прашања од интерес за нив, се активности на кои им беше посветено внимание, како од СЗПМ, така и од Фондот на ПИОМ. 

7. И во 2017 година  продолжи реализацијата на Меморандумот за соработка меѓу СЗПМ и ЗЕЛС со што се унапредуваше општествената и материјалната поддршка од страна на локалната самоуправа на здруженијата на пензионери. За подобро согледување на состојбите во оваа сфера, СЗПМ заедно со здруженијата беше сѐ поприсутен во активностите на локалната самоуправа. 

8. Освен во рамките на масовните средби на отворено, во 2017 година беа реализирани повеќе регионални состаноци за разгледување на прашањата што произлегуваа од потребата за усогласување на активностите во здруженијата, статутите и другите акти, за разгледување и усогласување на Програмата за организирање на манифестации од здруженијата на пензионерите каде што се дружат пензионери од повеќе здруженија од Републиката. Се вршеше и ажурирање на евиденцијата како и  реализација на Одлуката за регулирање на единствените критериуми за финансиското работење на здруженијата и Сојузот. Редовно се одржуваа  состаноци сврзани со организацијата на регионалните пензионерски спортски натпревари и состаноци на регионалните комисии за организирање на регионалните ревии на песни, музика и игри. На овие средби се разгледуваа прашања од заеднички интерес на  здруженијата на пензионерите за остварување права и интереси во сферата на спортот, рекреацијата и културата. Остварена е поблиска интерактивност на здруженијата и Сојузот во дефинирањето на правилата, критериумите и односите во креирањето и реализирањето на заедничките активности, како и за поквалитетно изведување на подготовките и реализацијата на планираните манифестации. 

9. Здруженијата  посебно внимание  посветуваа на активите на пензионерките и работата на дневните центри и клубови за престој на пензионерите. Нивната активност опфаќаше помош во доделување парична помош, посета на стари лица, бесплатни лабораториски прегледи, вакцини, различни тематски состаноци за актуелни здравствени прашања и лекување болести, совети за семејно насилство,  соработка со Црвениот крст и центрите за социјална работа за помош во овие домени.

10. Сојузот  настојуваше да продолжи  активноста за изградба на пензионерски домови и други форми на сместување на пензионерите во државата, да им се обезбеди подостоинствен живот, да се спречи маргинализацијата на старите лица во нивните основни егзистенцијални услови за живеење и друго.

Сојузот, активно учествуваше во подготвување на Програмата на Владата на Република Македонија за изградба на пензионерски домови и домови за стари лица и центри за дневен престој на пензионерите, според Националната стратегија за стари лица 2010 - 2020.  Во насока на унапредување на работите во врска со пензионерските домови, Сојузот  иницираше потреба за донесување на регулатива, унифицирана, за користење на сите домови при здруженијата заради остварување на еднаква правна положба на пензионерите.

11. Во делот на спортот и рекреацијата во 2017 година, активностите се одвиваа во рамките на Програмата за организирање и одржување на регионалните и републичката пензионерска манифестација. Успешни домаќини на регионалните натпревари беа здруженијата на пензионерите: Воените пензионери на РМ, Сарај, Ресен, Охрид и Дебрца, Велес, Пробиштип и Пехчево. Финалната спортска манифестација успешно се одржа во Кочани.

12. Во делот на културата во 2017 година, активностите се одвиваа во рамките на Програмата за организирање и одржување на регионалните и Републичката ревија на песни, музика и игри. Успешни домаќини на регионалните ревии беа здруженијата на пензионери: Пехчево, Бутел, ОВР на РМ, Кратово, Штип, Кавадарци, Прилеп и Струга. Републичката ревија на песни, музика и игри се одржа во Домот на АРМ во Скопје. СЗПМ и здруженијата во својата активност поттикнаа и дадоа поддршка за организирање заеднички  концерти надвор од програмата на ревиите како и на други културни манифестации. Повеќе здруженија во својата рекреативна активност и дружење потикнаа и организираа посети  на  значајни историски, културни и туристички места, како и одржување пикник-средби. 

13. Информирањето на членството и остварување јавен отчет за работата и резултатите во целина посебно на органите и телата на здруженијата и Сојузот, беше приоритетна задача и обврска во спектарот на  работните обврски на раководствата на здруженијата и на Сојузот. Редовното излегување на весникот „Пензионер плус“, како и на прилогот во „Нова Македонија“ - Пензионерски видици и страницата за пензионери во весникот „КОХА“ го збогати фондот на информации за активноста на членството во организацијата, а актуелните содржини од животот и прашањата кои се поврзани со пензионерите значајно го зголеми интересеот за нивно разрешување. СЗПМ посветуваше посебна грижа за јавно презентирање на својата активност и преку ВЕБ – страницата  на Сојузот, како и со континуирани изјави и интервјуа на членови од раководствата на здруженијата и од СЗПМ во електронските медиуми (радио, ТВ, интернет), и во пишаните медиуми (весници и списанија), билтени и слично.  

Врз основа на согледувањата и расправата по Извештајот за работа на СЗПМ во 2017 година и од страна на Извршниот одбор на Сојузот, може да се констатира дека:

1) Програмата за работа на СЗПМ за 2017 година е успешно реализирана;

2) Остварена е проширена општествена афирмација на пензионерските активности на здруженијата и на Сојузот преку омасовување на учеството на пензионерите во вкупната активност на здруженијата. 
3) Остварен е значаен напредок во разрешување на организационите прашања сврзани со ажурирањето на евиденцијата во здруженијата, за подобрување на финансиското работење, во начинот на организацијата и работата на  пензионерските клубови, во отворањето нови клубови и сл.

4) Остварено е поквалитетно и објективно информирање на членството и јавноста. 

5) Остварена е натамошна проширена соработка со надлежните државни органи по прашањата на пензионерските интереси.

6) Пројавени се одредени слабости со пасивизирање на работата во некои здруженија. 

Имајќи ги предвид наведените констатации, Собранието заклучи:

1) Собранието го прифаќа Извештајот за работа на СЗПМ за 2017 година, и дава позитивно мислење за работата на органите на СЗПМ и на раководството;

2) ИО и раководството на СЗПМ со поголема грижа да се посвети на внатрешната организација и консолидација во пензионерските здруженија по завршување  на изборите во 2018- 2019 година и на едукацијата на новите раководства;

3) Собранието заклучи ИО и раководството на СЗПМ да ги интензивираат контактите и да ја прошират соработката со надлежните државни органи и Владата на РМ  заради неодложно и поинтензивно остварување на проектите опфатени со Националната стратегијата на Република Македонија за старите лица до 2020 година.

4) Собранието препорачува, ИО и раководството на СЗПМ да ги забрзаат активностите за процесуирање на предложениот Закон за пензионерско организирање во Македонија, којшто подолго време не се разгледува во Министерството за труд и социјална политика.

5) Собранието на СЗПМ им препорачува на органите на здруженијата во рамките на Програмата за работа во 2018 година, да ја прошират,  продлабочат и интензивираат соработката со органите на локалната самоуправа.

